
జెలఁగఁగ వేలుపుందపసి చేయు నమస్కృతి మాటిమాటి; క

క్కలికియు నేను గా ననును, గాంతుఁడు విన్నను నేగి పొమ్మనున్.

	చ.	
పుడమిజనంబు లీయినునిఁ బూర్వగిరిం దిగి పశ్చిమాద్రిపైఁ

బడునని యాడుకొందు రది పట్టరు ద్వారకలోనివార లె

క్కడిమత మంచుఁ; దూరుపుటగడ్తను దోఁచుచుఁ గోట యెక్కి యా

పడమటగడ్త వ్రాలు నొకబాలునిగాఁ గనుఁగొందు రయ్యెడన్.

	గీ.	
మేటినాకం బెఱుంగును గోటపొడ వ, గడ్తఁగలలోతు నాగలోకం బెఱుంగు

దీనిలోఁ దారతమ్యంబు దెలియరాదు, దానఁ బ్రథమ తృతీయ భేదములుతక్క.

	సీ.	
ఆచారవంతులౌ నచటిభూదేవతల్, వావిదప్పిన బ్రహ్మవార్త నగుదు

రపజయం బెఱుఁగని యచటిరాచకొమాళ్లు, రణమున వెనుకయౌ రాము నగుదు

రందఱఁ బోషించు నచటికోమటు లాది, భిక్షుకు రోయు కుబేరు నగుదు

రధికధాన్యసమృద్ధి నచటిశూద్రులు తన, హలము వ్యర్థమటంచు బలుని నగుదు

రచటితేరులు మేరువునైన నవ్వు, నచదటిగజములు శక్రునిగజము నవ్వు

నచటి హయములు పవమానునైన నవ్వు, నచటిభటకోటి నిప్పులనైన నవ్వు.

	చ.	
ఘలుఘలుఘల్లుఘల్లుఘలుఘ ల్లనుఘంటల నొప్పు కాలిపొన్

గొలుసులు మందపున్నడలకుల్కులు హుంకరణంబు లోరచూ

పులవిడఁబాటు లారజపుఁబూనిక లానికలున్ మదోద్ధతుల్

దలఁపఁ గంధసింధురములా యనఁ బొల్తురు వారకామినుల్.

	క.	
వడి గలిగి మృదుపదంబుల, నడవడిచే మిగిలి యౌ ననన్ సాదుల కె

క్కు డునగఁ జొప్పడుఁ దగునడ, గడు నలవడఁ దురగవితతి గరిత లనంగన్.

	ఉ.	
అంగన నీపు పువ్వులుఁ గలాసెవె; యౌ మగవారు లేరు ; లే

కం గడిదేరినావె వళు లౌ; వెలకుం గొనుమోవితేనె; బం

తిం గనకుండ దాఁచి; తది తెరకుఁ జూపుదురా విటుండ; కొ

న్నంగడి మారుబేరములె; యంచు వచింతురు పుష్పలావికల్.

	గీ.	
అట్టిపట్టనమెల్ల నేకాధిపత్య, ముగ భరింపుచున్నాఁడు నీమగఁడు నేఁడు

ఱేపె పట్టపుదేవి గానోపు దీవు, మమ్ము నేరీతిఁ బ్రోతువో మఱపు లేక.

	ఉ.	
నీడలువారుమేడల ననేకము చూచితి నాఁడు మేడ లా

మేడలలోన నొక్కమగమేడ భవత్పతికొల్వుమేడ యా

		 ఈ పేజీలో చివరి మార్పు 4 ఫిబ్రవరి 2022న 03:54కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

